
«Հայաստանի Հանրապետության կառավարության և Չեռնոգորիայի կառավարության միջև կրթության, գիտության և նորարարության ոլորտներում համագործակցության մասին» համաձայնագրի (այսուհետ՝ Համաձայնագիր) կնքումը միտված է զարգացնելու և ամրապնդելու երկու պետությունների միջև հարաբերությունները և խթանելու կրթության, գիտության և նորարարության ոլորտներում փոխշահավետ համագործակցությանը:
Համաձայնագրի շրջանակում իրականացվող նախաձեռնությունները  հնարավորություն կտան իրականացնելու կրթական համակարգերի կառուցվածքի, բովանդակության և կրթության կազմակերպման վերաբերյալ անհրաժեշտ տեղեկության և աշխատանքային փորձի փոխանակում, համատեղ մշակված կրթական ծրագրեր, ինչպես նաև կազմակերպել դասընթացներ և սեմինարներ: Եվրոպական հետազոտական տարածքի միջոցով Հայաստանի Հանրապետությունը Չեռնոգորիան կհամագործակցեն գիտահետազոտական համատեղ ծրագրեր իրականացնելու համար:
Փոխհամագործակցությունը կնպաստի ուսումնական հաստատությունների համագործակցության զարգացմանը կրթական համակարգի բոլոր մակարդակներում, որի արդյունքում կարող են իրականացվել կրթության բնագավառի ուսումնառողների, դասավանդողների, փորձագետների և հետազոտողների փոխանակման ծրագրեր: Փոխհամագործակցության կարևոր նախաձեռնություններից է նաև երկու երկրներում տրված կրթության վկայականների և որակավորումների ճանաչման գործընթացների ապահովման դյուրացումը: 
Համաձայնագրով Կողմերն իրենց ազգային օրենսդրությանը համապատասխան և փոխադարձության հիմունքներով կրթության և գիտության ոլորտների դասավանդող կազմի և գիտնականների համար յուրաքանչյուր տարի կտրամադրեն բարձրագույն ուսումնական հաստատություններում ուսուցման և շարժունության ծրագրերի կրթաթոշակներ:
Միաժամանակ, Համաձայնագրի շրջանակում ձևավորվող Համատեղ կոմիտեն կապահովի Համաձայնագրի իրականացման և գնահատման գործընթացը: 
Համաձայնագրի ստորագրումը բխում է՝
· «Հայաստանի Հանրապետության կրթության մինչև 2030 թվականի զարգացման պետական ծրագիրը» հաստատելու մասին օրենքի 83-րդ կետի 9-րդ ենթակետից. «Հայաստանի Հանրապետության ուսումնական հաստատություններում և մասնավորապես բուհերում սովորող օտարերկրյա ուսանողների թվի ավելացում և աշխարհագրության ընդլայնում», 86-րդ կետի 23-րդ ենթակետից. «Հայաստանի Հանրապետության բարձրագույն կրթության համակարգը ձեռք կբերի միջազգային հեղինակություն, որի շնորհիվ օտարերկրյա ուսանողների թիվն առնվազն կկրկնապատկվի»,
· ՀՀ կառավարության 2021 թվականի նոյեմբերի 18-ի N 1902-Լ որոշմամբ հաստատված ՀՀ կառավարության 2021-2026 թվականների գործունեության միջոցառումների ծրագրի «Արտաքին գործերի նախարարություն» բաժնի 7-րդ կետից. «Եվրոպական երկրների և Եվրոպական միության հետ երկկողմ և բազմակողմ համագործակցության ընդլայնում՝ Հայաստան-ԵՄ Համապարփակ և ընդլայնված գործընկերության համաձայնագրի (ՀԸԳՀ) և այլ փաստաթղթերի հիման վրա», «Կրթության, գիտության, մշակույթի և սպորտի նախարարություն» բաժնի 23-րդ կետից. «Բարձրագույն կրթության միջազգայնացման, շարժունության հնարավորությունների ընդլայնում»:
Ելնելով վերոգրյալից՝ ՀՀ կրթության, գիտության, մշակույթի և սպորտի նախարարությունը նպատակահարմար է համարում Համաձայնագրի կնքումը:


ՀՀ ԿՐԹՈՒԹՅԱՆ, ԳԻՏՈՒԹՅԱՆ, 

